
Мулюкова Нурида Ягафаровна – руководитель исследовательской работы

Легенда о БИИШ – тау
Введение. Наша деревня Хамитово окружена горами: Бикыр, Туйгун, Ялтыр, Шакарган, Крака, Бииш. Лишь одна из этих гор носит имя человека  -Бииш – тау, она расположена в 4 – 5 км к югу от деревни. Почему гора названа именем человека, к тому же того, кто вообще не был жителем Хамитово? Этот вопрос очень заинтересовал меня.

Цель и задачи исследования. О важности, актуальности темы моей исследовательской работы свидетельствует тот факт, что никто до этого времени не изучал историю названия горы. Кроме того, из года в год становится меньше людей старшего поколения, могущих рассказать о Бииш – тау.

Материал и методика. Для получения нужных сведений о человек, чье имя носит гора, мне пришлось общаться с людьми пожилого возраста, знающими о  легендарном герое – Татлыбаевой Нурисафа – инэй,  90 лет, Мулюковым Ягафаром – апа, 81 года,  Яныбаевым Рахимьян – апа, 80 лет. О Бииш – батыре имеется материал в сайте «Абзелиловский район» интернета, в районных газетах «Искра», «Оскон», в книгах С.А. Галина «Башкирские народные песни», С.Г.Сулеймановой «На пути к независимости»,Ф.А.Надршиной «Башкирские народные песни- предания».Объем собранного материала составил   7   листов.
Полученные результаты. По изучении материала я выяснила, что гора названа  именем легендарного защитника простых башкир Ишкинина Бииша, который, скрываясь от преследования царских солдат, некоторые время жил на нашей горе. Когда он играл на курае, мелодия была слышна в деревне. Народ называл его башкирским Робин Гудом.
   В ходе исследования я провела опрос «Кем был Бииш?», где участвовало 45 человек: 18 учащихся из 5 – 11 классов, 13 человек среднего возраста, 14 – пожилого возраста. В итоге оказалось, что из  Ι группы о Биише знает 2%, из ΙΙ группы – 15 %, ΙΙΙ группы – 100 %. Значит, молодое поколение почти ничего не знает о Биише, в том числе и я.
Выводы.  В итоге я узнала, что Бииш – батыр был справедливым, сильным, выносливым башкиром, он защищал простой народ, любил природу, был музыкально одаренным человеком. Он общался с молодыми людьми нашей деревни, полюбил Хамитово как свое родное село. Этим я горжусь. Мне и в дальнейшем хочется изучать топонимику родного края.
   Хәмит ауылы Әбйәлил районының иң төпкөл ауылдарының береһе. Ул Бөрйән һәм Белорет райондары сигендә урынлашҡан. Ауылға 1754 йылда нигеҙ һалынған. Хәмит исемле кеше Быяла ауылынан күсеп килеп ошо урында төпләнгән, тип фаразлана. Тик был фаразды раҫлаусы документтар архивтарҙа һаҡланмаған.
  Ауылымдың  тәбиғәте бик матур. Тирә - яғын ғорур тауҙар, ҡуйы урмандар уратып алған. Ауылды ҡап уртаға бүлеп Ҡағы йылғаһы ағып ята, уға  ауыл осонда Улажа йылғаһы килеп ҡушыла. Ауылым тирәһендәге ер – һыу атамаларының килеп сығышы мине ҡыҙыҡһындырҙы. Бигерәк тә, Хәмит ауылының иң бейек тауы булған Бейеш  тауы тураһында белгем килде. Ни өсөн кеше исемен ҡушҡандар? Ни өсөн башҡа тауҙарға кеше исемдәре ҡушылмаған? Кем булған һуң ул, ҡайҙа, ҡасан йәшәгән икән, тип уйлана башланым. Һәм ауылдың оло быуын кешеләренән һораша, архив документтарын аҡтара , ваҡытлы матбуғаттарҙан мәҡәләләр уҡып эҙләнә башланым.

   Тауҙың исеме Бейеш батыр исеменән килеп сыҡҡан. Бейеш Ишкинә улы Ишкинин 1820 йылда Әбйәлил районы Орсоҡ  - Ҡусҡар ауылында тыуған (элекке Вехнеурал өйәҙе).Ғаиләлә алтынсы бала. Атаһы Ишкинә Дәүләтҡолов  (1764 й.), ағалары Баймөхәмәт (1795 й.),Әбделбәки (1802 й.), Сибай (1808 й.), Ишйәр (1812 й.), Аралбай (1816 й.).
  Бейеш ҙур кәүҙәле, көслө бала булып үҫә. Ныҡлы, көслө малайҙан өлкәндәр ҙә шыртлаған. Көрәшкәндә, уйнағанда яүылыштан ҡайһы бер ҙә тиңдәштәренең  аяҡ ҡулдарын да һындырып ҡуя торған булған. Бай балалары илаһа , бәлә һалһа, яза Бейештең  ата - әсәләренә төшә. Хәтере яҡшы булған, урыҫ телендә һөйләшә, уҡый – яҙа белгән.
    Бейештең ата - әсәһе ҡартая, инде егет үҙе байҙа тора. Ул эшкә бик шәп булған. Эшен дә эшләгән, ашаған да, хата бер ултырғанда бер ҡуйҙы, биленә ураған ҡаҙыны ашап бөтөргән. Шуға ла байҙар,эш хаҡың ашауыңдан да артмай, тип, уға бик аҙ түләгәндәр. Бындай саҡта батыр асыуынан байҙы туҡмап китә торған булған. Һуңынан байҙар уны хеҙмәтсе итеп алмайҙар, нисек тә булһа унан ҡотолоу юлын эҙләйҙәр.Бейеш батыр ҙа уларҙы күрә алмай, ярлылар менән байҙарҙы айырып ҡарай башлай.
Бейеш батыр ҡасҡынға әйләнә. Байҙарҙы, батша түрәләрен талап, йорттарын яндырып, үс ала. Талап алған аҡсаларҙы, затлы әйберҙәрҙе ярлыларға таратып бирә. Хәҙер батша властары нисек булһа ла Бейеште юҡ итеү юлын эҙләй башлайҙар. Уға «Бейеш ҡараҡ» тигән исем тағалар.
  Дошмандары эҙәрлекләп килеп Бейеште текә ҡая эргәһенә ҡыҫтағандар. Ана – бына тотабыҙ тип, етеп  киләләр икән. ә аҫта йәйелеп Ағиҙел йылғаһы ағып ята. Бейеш батыр дошмандарына  әсир төшөргә йыйынмай.Ул тәүәккәлләргә була. Яҡында ғына ялпылдап үҫеп ултырған йәш ҡарағайҙы төбө - тамыры менән ҡумырып йолҡоп алған да шуны баш осонда ҡанат һымаҡ күтәреп һыуға һикергән.Осоп барып төшкәс, бер килке ара шул ағасы менән ҡуша ағып бара. Тора – бара хәл ингәс, икенсе ярға сыға. Эҙәрләп килеүселәр, «Бейеш һыуға батып дөмөктө, тип уйлай ҙа кире боролоп сығып китә. Ошонан һуң был ҡаяны «Бейеш ташы» тип йөрөтә башлайҙар.
  Бейеш әйткән һүҙен һәр ваҡыт үтәгән булған. Дөрөҫлөккә ынтылыу уның ҡанынан килгән.Ул башҡорт байҙарын ғына түгел, башҡорттарҙың малын, матур ҡыҙҙарын, хатта балаларын алып китергә уйлаған ҡаҙаҡтарҙы ла, шулай уҡ урыҫ байҙарын да талаған. Алынған нәмәләрҙе ярлыларға таратып биргән.
Бер саҡ түрәләрҙең ярандары батырҙың эҙенә төшәләр, уны Ирәндек тауында осраталар. Баҫырау йыуанлыҡ ағастарҙы йолҡоп алып, ҡыуыусыларҙы туҡмай башлаған. Эҙәрләүселәр, ҡоттары осоп, ҡаса башлайҙар.
Бейеш батыр Ирәндек, Урал тауҙарының ҡая таштары, ҡуйы урмандары араһында көндәрен үткәрә, ә төндәрен байҙарҙан үс ала. Бейеште былай ғына тотоп булмаясағын белеп, байҙар, тирә-яҡҡа һөрән һалып, батырҙар йыя башлайҙар, бик ныҡ әҙерләнәләр. Бөтә түрә-ҡаралар ошо эш менән була.
Бейеш батыр һәр көн юлдарын, эҙҙәрен яңылыштырып йөрөй. Төрлөсә кейенеп, ауылдарға, ҙур баҙарҙарға килеп сыҡҡылай. Ул бер ваҡыт Хәлил (хәҙерге Әбйәлил районы) баҙарына килә. Баҙарҙа көсө менән тирә-яҡҡа дан алған бер Ҡуштан батыр була. «Бейеш ҡараҡты күрһәм, уны тотоп алып, ҡул-аяҡтарын бәйләр ҙә, тештәрен кеҫәһенә һалып ебәрер инем», - тип маҡтана икән был. Уның һүҙҙәрен Бейеш ишетеп-тыңлап торған.
Бына теге батыр ҡайтыу юлына сыға, уның артынан Бейеш тә ҡуҙғала. Улар икеһе лә ҡырандастарында саҡ һыйып китеп баралар. Бер аҙҙан Бейеш тегене ҡыуып етә. Ҡуштан батыр: «Бейеш ҡараҡты беләһеңме?» - тип һорауға. «Беләм», - тип яуаплай Бейеш.
- Ҡайҙа һуң ул ҡараҡ? Мин уның тештәрен йолҡоп, кеҫәһенә һалып ебәрәйем әле! – ти тегеһе.
- Бейеш батыр бына мин булам, - тигән Бейеш. Ике батыр алыша башлаған. Бейеш, тегенең аяҡ-ҡулдарын ҡырандасҡа ҡуша бәйләп, тештәрен берәм-берәм һурып алып, кеҫәһенә һалып ебәргән.
Бейеш Урал тауҙарында ҡая таштар араһында йөрөй бирә. Ул ҡайғы-һағыштарын йырлап йә ҡурайҙа уйнап тарата, үҙ күңелен үҙе йыуата. Ололар һөйләүенсә, Бейеш батырҙың моңло ҡурай моңдары ауылға ла ишетелеп торған, хатта йәш елкенсәк дәртле ҡурай моңдарына бейеп китер булған.
  Ауылдың абруйлы кешеләренең береһеМөлөков Йәғәфәр ,  һөйләүенсә , Бейеш үҙ һүҙендә ныҡ торған, көслө ихтиярлы кеше булған. Бер көн ҡағы ауылындағы белеше уға: «Һине оҫта ат ҡарағы, тиҙәр.Бына минең таш һарайҙа айғырым тора. Әгәр шуны урлай алһаң, ул һинеке» тигән. Ҡараңғы төндә таш һарайға килһә, ул һарай эт башындай ҙур йоҙаҡ менән йоҙаҡланған, таш стена тигеҙ итеп һыланып ҡуйылған. Бейеш икеләнеп тормай, оҙон арҡанды һарай ҡыйығы аша сөйөп эләктерә лә шуға тотоноп һарай башына менеп китә. Ул түбә таҡталарын айырып алып эскә ҡыялатып һөйәй. Шунан, һарай эсенә төшөп, айғырҙың дүрт аяғын бөрә бәйләп, һөйәлгән таҡталар эргәһенә яҡынайта. Аҙаҡ һарай башына менеп айғырҙы таҡта буйлатып өҫкә дыһырҙата тартып сығара. әлеге таҡталарҙы һарайҙың тыш яғына һөйәй ҙә, хайуанды таҡта буйлатып ергә төшөрә. Атҡа атланып алғас, «Знакум, һарайыңды сығып ҡара» тип һөрәнләй ҙә сабып сығып китә. Арғымаҡты Хәмит ауылына алып килеп ҡыраҡа тауында бер ағасҡа бәйләп, үҙе йоҡларға ята. Теге кеше атын кире алып ҡайтып китә.

  Тағы ла бер ауылдашым  Яныбаев Рәхимйән һөйләгәндәре лә бик ҡыҙыҡлы. «Бейеш юлда оҙаҡ йөрөгәндән һуң кисләтеп фатирға туҡтай.Өй хужаһы  ҡапҡа эсендә аяҡ баҫырлыҡ урын юҡ. Үҙең урын тапһаң, йоҡла, тигән. Бейеш ҡапҡа эсенә инеп ҡараһа, ысынлап та  йорт ихатаһы йөклө  саналар менән шып – шығырым тулы булған.Бейеш бәһлеүән был йөклө саналарҙы береһен икенсеһе өҫтөнә ултырта ла атын ихатаға индерә. өйгә инһә, урындыҡ тулы кеше, улар юлда арып – талып килеп, тәрән йоҡоға сумған. Терһәге менән төртә- төртә Бейеш шулар араһына һыйынып йоҡлап китә. Таү ата.йорт хужаһы тышҡа сыға, унда ҡат – ҡат урынлаштырылған йөк саналарын күреп, көс – ғәйрәтең булһа, ҡайҙа ла урын табыла икән, тип хайран ҡала».

   Бейеште  эҙәрлекләү туҡтамаған. Уны тотҡан кешегә күп күләмдә аҡса ла вәғәҙә иткәндәр. Шуға ла аҡсаға ҡыҙығып Бейеште тотоп байҙарға тапшырырға теләүселәр  ҙә табыла. Ауылдың оло кешеләренең  береһе Татлыбаева Нурисафа – инәй  һөйләгәндәренән : «Бейеш үтеп барышлай бер йортта йоҡлап китергә булған. Был өйгә унан башҡа ла бер кеше төшкән. Был әҙәм бик шикле күренгән. Бейеш инеп сыҡҡан арала уға ҡарап – ҡарап ҡуя икән. Юлда арып – талып йөрөгән Бейеш йоҡларға ятҡан. Аҙмы – күпмелер  ваҡыт уҙғас, ят кеше тышҡа сыҡҡан. Шул арала Бейеш борола һалып, аяҡтарын мендәргә  ҡуйып, улар өҫтөнә утын ярҡаһы һалған да, ҡаты итеп йоҡлап киткән. Шуны ғына көтөп йөрөгән теге әҙәм балта менән киҙәнеүе була, балтаһы ярҡаға ҡаҡлығып таҡ итеп ҡала. Бейеш уянып китә лә, «Ә - ә, минең аяҡҡа ял бирмәүсе һин икәнһең әле» тип шымсының муйынынан матҡып тотоп ала».

   Көндәрҙең береһендә Бейеш Урал тауы буйлап йөрөгәндә бер рус кешеһен осрата. Ул да ҙур кәүҙәле, киң яурынлы, мөһабәт кәүҙәле, етен сәсле, үткер күҙле ир икән. Улар бер-береһенә өнһөҙ-тауышһыҙ яҡын киләләр һәм үҙ-ара аңлашалар, танышып китәләр. Завод хужаһын үлтерә һуғып, Урал тауҙары буйлап ҡасып йөрөүсе Синцов фамилиялы эшсе икән был. Хәҙер улар икеһе бергә ҡасҡын булып йөрөй, байҙарға ҡаршы көрәшә, үс ала.
Синцов Бейешкә ҡарағанда ла көслөрәк була. Ул 12 ботлоҡ батман, Бейеш батыр 8 ботлоҡ тимер лом алып йөрөй. Байҙарҙың магазиндарын талағанда йәки һарайҙан аттар урлағанда, батманды ломға таяу итеп, йорт, һарай күтәрткәндәр. Талап алған аҡсаларҙы, затлы нәмәләрҙе ярлыларға таратҡандар.
Бер ваҡыт Бейеш Синцовтан айырылып, ауылдар буйлап сығып киткён.Ул бөтөнләй икенсе кейемдәр кейенеп ала, үҙен танымаҫтар, тип уйлай. Тик быны танып ҡалалар. Бай-түрәләр, күп халыҡ йыйып, батырҙы ҡыуа сығалар.
Бейеш ҡырандасын туғарып, атын эйәрләй ҙә һыбай урманға, тау араһына ҡаса.
Ҡыуыусылар, яңынан-яңы аттарға атланып, Бейешкә яҡынлашалар. Батыр Иҙел башы менән Ирәмәл тауға менә башлай. Тегеләр бик яҡынлашҡас, Бейеш, атынан төшөп, ҡая тау башына үрмәләнеп менеп китә. Эҙәрләүселәр ҡая таштың тирә-яғын һырып алалар, артынан үрмәләйҙәр. Бейеш ҡая башындағы бейек ҡарағас башына менә. Тегеләр быға төшөргә ҡушалар.
Батыр тереләй бирелергә теләмәй, шуға ла түбәнгә төшмәй. Ҡуштандар балта менән ҡарағасты тумыра башлай. Хәҙер Бейеш батырҙың башына бер уй килә. Ул йәйелеп үҫкән ике йыуан ҡарағас ботағын беләктәренә урап тота ла, йыуан ботаҡтарҙы айырып алып, уларҙы таяу итеп, Иҙел аша һикерә, ти. Бейеш Иҙелдең икенсе яғына осоп барып төшә икән дә, үҙен ҡыуып килеүселәрҙе әрләп, йырлай-йырлай Урал урмандары араһына инеп юғала, ти.
Хәҙер инде Бейеш батыр байҙарға, түрәләргә ҡаршы тағы ла уҫаллыраҡ көрәшә башлай. Уларға ҙур ҡурҡыу һала. Бейеш батырҙы эҙәрләйҙәр. Бер йылды ҡар иртә яуа. Эҙләргә сығыусылар аҡ ҡар өҫтөндә Бейештең эҙҙәрен табалар. Шул эҙҙәр буйлап йөрөй торғас, бер аҙҙан Бейеште табып, тотоп алалар. Күмәк көс батырҙы еңә. Ҡайһы берәүҙәр, Бейеш батырҙы туҡмап үлтергәндәр, икенсе берәүҙәр, уны һөргөнгә ебәргәндәр һәм шул китеүҙән кире әйләнеп ҡайтмаған, тип һөйләйҙәр. Өсөнсөләре, уны тота алмағандар икән, тип тә әйтәләр.  Дүртенселәре, 1841 йылда Ырымбур губернаторы В.А.Перовский Сырдаръя йылғаһы буйындағы Аҡ Мәсет ҡалаһын яулап алырға була, һәм үҙенең ғәскәренә төрмәләрҙән дә кешеләр йыйып ала. Шулар араһында Бейеш тә була. Ул үҙен бик ҡыйыу, батыр итеп күрһәтә. 1853 йылда бер һуғышта алған яраларынан күп ҡан юғалтып үлә тип әйтәләр. Бейеш ул байҙарға, түрәләргә ҡаршы көрәшеп, урмандарҙа ҡасып йөрөгән бер кеше. Ҡасып йөрөгәнендә, Бейеш үҙе тураһында йыр сығарып, көйләп йөрөгән:

Аҡ ҡуянҡайҙарҙан тун тектерҙем,
Тышҡынайын ниҙән тышлайым?
Йәйгенәһен бында, эй, йәйләнәм,
Ҡышҡынаһын ҡайҙа ла ҡышлайым?

Бейеш бәһлеүәндең ҡырҙа йөрөгәнен ярлы-ябаға күрһә лә, эҙләүселәргә хәбәр итмәгән. Байҙар быны ҡулға төшөрөргә бик тырышҡан, ни өсөн тиһәң, юлдан үткән бер генә байҙы ла таламайынса үткәрмәгән ул.
Шулай ҙа бер ваҡыт Бейештең урманда йөрөгәнен күреп, бер кеше урядниккә килеп хәбәр итә. Күмәкләшеп эҙләй сығалар. Бейеш ысынлап та урманда була. Артынан ҡыуып еткәс, быға тотонорға берәү ҙә баҙнат итмәй икән. Нисек итһә итеп, Бейеште тоталар. Ҡул-аяҡтарын сынйыр менән бәйләп, Орский өйәҙ төрмәһенә оҙаталар. Бығаулы көйө, ғазап сигеп, бик күп ауырлыҡтар күтәреп төрмәлә йәшәй башлай Бейеш.
Бер көн шулай аяҡ-кулдарындағы бығауҙы өҙгәләп, төрмә тәҙрәһенең тимер ҡоршауҙарын һүтеп ала ла, тимерҙең барыһын бер урынға йыйып, өҫтөнә менеп ултыра.
Иртәгеһен төрмәлә  тикшереү уҙғарғанда был хәлде күреп, аптырап китәләр. Тотҡондоң аяҡ-ҡулына тағы ла ҡалынырак бығауҙар кейҙереп, нығыраҡ төрмәгә ултырталар. Ниндәй генә ауыр ғазаптар күрһә лә, Бейеш сыҙай. Үҙ күңелен үҙе йыуатып йыр сығара:

Ишектәре төрмәнең, ай, нумирле,
Тәҙрәләре уның тимерле.
Аяҡта ла кулда тимер бығау,
Ыскындыра алмай ҡулым тимерҙе.

Яҙ булыукайҙарын, ай, белерһең:
Ҡарайып-ҡарайып күренә үңерҙәр,
Сәғәттәре айҙай, айы йылдай
Төрмәләрҙә үткән ғүмерҙәр.

Шулай итеп, күп ғазаптар менән өс йыл ғүмер уҙып китә.
Бер заман, йәй көнө, Александр ΙΙ батша булып ултырыу уңайы менән өйәҙҙәрҙә, ҡалаларҙа байрам үткәрелә. Орск ҡалаһында коронование байрамы барыуын төрмәлә ултырған Бейеш тә ишетә. Яманһыу булып китә быға. Ашарына килтергән ашын ашамай. Төрмә начальниктәре: «Ниңә ашамайһың?» — тип һорағас, Бейеш: «Мин ашай алмайым. Элек, ирекле ваҡытта, һәр бер туйҙа ҡатнашып, көрәштә алдыма кеше сығармай торғайным. Бөгөнгө коронование байрамы минең шул ваҡыттарымды иҫемә төшөрҙө»,— тигән. Байрамда бик күп халыҡ йыйылған була. Ат саптыралар, малайҙар йүгерешәләр. Шунан көрәш башлана. Көрәштә бер ҡаҙаҡ бәһлеүәне алдына берәүҙе лә сығармай икән. Йыуан, ҙур кәүҙәле кеше ти был ҡаҙаҡ батыры. Көрәшкә әҙерләнеп килгән ир-егеттәрҙең барыһын да ырғытып бөткәс, түңәрәк яһап ултырған халыҡҡа ҡарап: «Эй, ҡайҙа ҡасып бөттө батырҙарығыҙ? Булһа, килең!» — тип һөрән һалған. Шул ваҡыт төрмә начальниге өйәҙнейгә килеп, төрмәлә бер көрәшсе бәһлеүән ятҡанын әйтә. Тиҙ генә ат ектерәләр ҙә Бейеште алырға ебәрәләр.
Бейеш әйтә: «Улай булғас, миңә бер кружка һөт килтерегеҙ»,— ти. һөт алып киләләр, һөттө эсеп ала ла, китә  коронование барған ергә. Түрәләр ҡаҙаҡ батыры менән көрәшерҙәй кеше таба алмай ултырғанда, килеп етә Бейеш. Майҙанға йөҙҙәре һарғайып, йонсоп бөткән бер кеше сыҡҡас, халыҡ бошоноп та ҡуйған. Ҡаҙаҡтар унан көлөп: «Эй, бынауы бер әҙәм төптө үҙенең үлеменә ҡан тартып килеп ятыр»,— тигән.
Ҡаҙаҡ бәһлеүәне көрәшкәндә ҡулына сынйыр тотоп көрәшкән. Бейеш батыр ҙа көрәшеү өсөн сынйыр һорап ала. Тик ул сынйырҙың ҡул менән тота торған өс яғына ҡайыш ҡуйҙыра. Ҡаҙаҡ батыры: «Мин сыҙамайым ғуй, тиҙерәк әпкилең»,— тип, Бейеш батырға яҡынлашҡас та, Бейеш уның күкрәгенән этеп ебәреп, майҙанды бер мәртәбә урап сыҡҡан. Үҙе кешеләргә: «Әгәр ҡаҙаҡты тәүҙә мин күтәрһәм, һөрәнләгеҙ, ҡаҙаҡ мине күтәрһә, өндәшмәгеҙ»,— тип әйтеп йөрөгән.
Шунан һуң майҙан уртаһына килеп, ҡаҙаҡ батыры менән ҡул тотошалар. Ҡаҙаҡ батыры кеше тотоп алыу менән бер мәртәбә һелккеләп, таушап алып, шунан һуң ғына ташлай торған булған. Бейеш батырҙы ла шулай итеп һелкмәксе булған был. Тик Бейеш тегенең һелкеүенә бирешмәгән, бер аяғы менән ергә тубыҡланып ҡалған. Майҙанда ултырған халыҡтар араһында: «Ай, бынау меҫкенде асыуланып үлтерә ташлап ҡуймаһын был ҡаҙаҡ»,— тигән һүҙҙәр таралған. Әммә ҡаҙаҡ батыры Бейеш бәһлеүәнде күтәрә алмаған. Бейеш ҡаҙаҡ бәһлеүәнен ергә йығып, майҙан урталап ултырған түрәләр янына һөйрәп алып барған.
Майҙандағы халыҡ аяғүрә тороп ҡысҡырышҡан. Бейеш ҡаҙаҡ батырын әллә ҡайҙа ырғытып ташлаған икән. Тегенең яурын һөйәге онталып, бер ҡулы һынған, ти. Халыҡ быға таң ҡалған.
Урыҫ, татар, башҡорт — һәммәһе, аҡса, тауар, кейелгән кейем менән Бейеште бүләкләй. Хатта өйәҙ начальниге үҙе лә бүләкләй Бейеште.
«Тағы ниндәй һәнәрең бар?» — тип һорайҙар икән бынан түрәләр. Бейеш: «Мин элек бик мәргән атыусы ла була торғайным,— ти. — Ҡулға алған саҡта, уҡ-һаҙағым да үҙем янымда ине»,— ти. Тиҙ генә төрмәнән бының уҡ-һаҙағын алдырталар. Байрам барған майҙандан саҡрым ярым алыҫлыҡта бер сиркәү була. «Әгәр рөхсәт итһәгеҙ, мин мәрәйгә атмай, анау сиркәү башындағы тәре өҫтөндә ултырған ике ҡарғаға атыр инем»,— ти икән Бейеш. «Ат әйҙә, булдыра алһаң»,— тиҙәр быға түрәләр.
Бейеш батыр ҡарғаларҙың икеһен ҡуша атыу өсөн бер аҙ ҡырғараҡ сыға.
— Был ҡарғаларҙың ҡайһы еренә атайым? — тип һорай был түреләрҙән.
— Ҡарғаларҙың ҡайһы еренә атһаң да ат, тик тәрегә тейгеҙмә,— тиҙәр икән тегеләр.
— Мин был ҡарғаларҙың икеһенең дә баштарын өҙә атам,— ти икән Бейеш.
Атып та ебәрә — ҡарғалар ҡолап та төшә. Иҫе китеп торған халыҡ төркөмө сиркәүгә ҡарап йүгерә башлай. Түрәләр ҡысҡыра икән:
— Туҡтағыҙ, йәмәғәт, туҡтағыҙ! Хәҙер ат менән алдыртабыҙ ҡарғаларҙы,— тип, халыҡты туҡтаталар. Ат менән сабып барып, ҡарғаларҙы алып килһәләр, тегеләрҙең икеһенең дә баштары өҙөлгән, ти.
Шул көндө үк Бейештең бүләктәрен ат менән батырҙың атаһы йәшәгән ауылға ебәрәләр. Өйәҙ начальниге Бейештән:
— Һине ни өсөн төрмәгә ултырттылар? — тип һорай.
— Мин байҙарға ҡаршы булдым,— ти Бейеш.— һәр ваҡыт һөжүм ҡылып йөрөнөм,— ти.
Шулай булһа ла өйәҙ начальниге Бейеште, үҙенә алып ҡайтып, өс көн ҡунаҡ итә. Шунан һуң төрмә начальнигенә Бейеште иреккә сығарырға ҡуша. Бейеш төрмәнән сығып ауылына ҡайта. Тик барыбер ул элекке ғәҙәтен ташламай: байҙарға ҡаршы көрәшеп, шул юлда үлә. Риүәйәттә әйтелә Бейеш батыр ,ағаһы менән еңгәһенең тормоштарын боҙмаҫ өсөн, бөтә ғәйепте үҙ өҫтөнә ала: Сибай ағаһы Сибай байҙың кыҙы Фатиманы кәләш итеп ала була ла уға вәғәҙәләшкән мәһәрен туләй алмай. Бай быға бик асыулана, кейәүен хөкөм итергэ теләй. Йомшаҡ күңелле Бейеш: "Ағайым менән еңгәйемдең тормоштары шундай матур, балалары бар. Туҙҙырмайыҡ ғаиләне. Бөтә ғәйепте янғыҙымдың өҙтөнә алам, мине хөкөм итһен дә ҡуйһындар", - тип әйткәс, уны бер нисә йылға Стәрлетамаҡҡа төрмәгә ултырталар. 
  С.Г.Сөләймәнованың «Үҙаллылыҡ яулау юлында» тигән китабында Бейеш батыр тураһында ла әйтелгән.

Һор юрғаҡай менеп елеп үттем

Баяр ғына баҫҡан ерҙәрҙе.
Оғро ғына тиеп хурламағыҙ

Ирәндеккә ҡасҡан ирҙәрҙе.

 Ҡасҡын – ул үҙ мәнфәғәте өсөн ҡайҙа етте шунда юл баҫып, кемде етте шуны талап йөрөүсе оғро, бур түгел.Ҡасҡын барыһынан да элек йәшәп  килгән тәртиптәргә ризаһыҙлыҡ белдереп ҡаршы сыҡҡан өсөн хөкөм ителгән йә булмаһа, басруктан ҡасып ҡайтып, власть кешеләренән йәшеренеп йөрөп, социаль тигеҙһеҙлеккә ҡаршы барыусы кеше. Ҡасҡын йырҙарының персонаждары – тормошта ысынлап та булған кешеләр.

  Бейеш йөрөгән юлдар тарих булып һаҡланып ҡалды. Мәҫәлән, Белорет районы Ҡаһарман ауылында Бейеш ҡаяһы,әбйәлил районы Ҡусҡар ауылында Орсоҡ тауында Бейеш ҡарағасы, Ирәндектең Оло – Таш тигән урынында Бейеш мәмерйәһе, беҙҙең ауылда Бейеш тауы, Бейеш ташы бар.
    Бейеш батыр исемен халыҡ әле лә онотмай. Ауылдың иң ҙур магазины «Бейеш», шулай уҡ туристик ял үҙәге лә Бейеш исемле. Унда туристар өсөн бөтә уңайлыҡтар булдырылған:башҡорт өйө, мунсаһы, аш – һыуы.Теләүселәр өсөн Бейеш тауына сәйәхәт ойошторола.Калининград, Мәскәү, Швейцария һ.б. ерҙәрҙән килеп ял итеп киттеләр.

  Бейеш батыр тураһында эҙләнеү эше алып барған ваҡытта бик күп  легендалар сығарылған булыуын белдем, төрлө быуын кешеләренең дә батыр тураһында дәртләнеп һөйләүен күреп батыр рухы, даны һаман да халыҡ күңелендә йәшәй һәм йәшәйәсәк тип уйлап ҡыуандым. Уның Орсоҡ – Ҡусҡар ауылында тыуһа ла, ғүмеренең күп ваҡытын Хәмит ауылында үткәреүе мине аптырашта ҡалдырҙы. Ни өсөн Бейеш батыр ғүмеренең күп ваҡытын Хәмит ауылында үткәргән тигән һорауға, берәүҙәр Хәмит ауылы район үҙәгенә алыҫ (75 км.), йәшеренеү өсөн ҡуйы урманлыҡ, тиһә.Ә икенселәре уның ауылда туғандары йәшәгән тип фаразлай. Бейеш тураһында күберәк белгән һайын, Хәмит ауылын үҙ кешеләре кеүек күреп, ауыл кешеләренә ярҙам итеп, йәштәштәре менән аралашып йәшәүе миндә ғорурланыу хисен  үҫтерҙе. Артабан да  ауылымдың ер – һыу атамаларының килеп сығышы тураһында яҡшылап эҙләнеү эштәре алып барыу теләге уянды.

